
İran türkləri – Qaşqaylar 

 
Qaşqay İranın güney-batısında yaşayan türk elinin adıdır. Onların etnik kimliyi güney 

azərbaycanlıların tərkib hissəsi kimi öyrənilr. Qaşqaylar yayda Zagros dağlarındakı yaylaqlara, qışda Bəsrə 

körfəzi boyuna köç edən toplum kimi türklərin federal dövlət quruluşu əsasında formalaşmışdır. Bölgədə 

yaşayan türklərin tarixi haqqında fikirlər fərqlidir. Əvvəllər onların bu yerlərə gəlişinin Qızılbaşların 

hakimiyyət illəri ilə bağlı olduğu yazılırdı. Son illərdə qayalar üzərində, yaşayış məskənlərinin 

xarabalıqlarındakı daşlarda türk damğalarının öyrənilməsi, eləcə də başqa yazılı qaynaqların yenidən 

oxunması araşdırıcılarda belə bir fikir formalaşdırmışdır ki, türk tayfaları burada miladdan öncəki 

minilliklərdə, yəni perslərin bu yerlərə gəlməsindən öncə yaşamışlar. 

Tarixçi Həsən Fəsayi Şirazın Mey­dan-i şah məhəlləsindən bəhs edərkən yazmışdır: “Qaşqay 

xanlarının ulu silsiləsi sadəcə bu məhəllənin deyil, bəlkə Fars məmləkətinin, bəlkə də bütün İran 

məmləkətlərinin ən yüksək dərəcəli əmirlərindən, əyanlarından və böyüklərindəndir”. Mənuçehr Kəyani 

isə bildirmişdir: “Qaşqay elinin tayfa və qollarının (tirələr) sayı haqda elmi ədə­biyyatda fərqli fikirlər 

mövcuddur. Fə­sai qaşqayları 66, Keyhani 89 tayfa və tirədən, Bəhmənbəyli 5 böyük və kiçik tayfadan, 

138 tirədən, Ə.Rəzmara 27 tayfa və 190 tirədən, Sirus Perham 200 tirədən, M. İvanov isə 5 böyük tayfadan 

ibarət olduğunu yazır. Bu pərakəndəli­yin səbəbi isə qaşqayların mürəkkəb ierarxik quruluşa malik olması 

ilə izah edilir”. 

Qaşqaylar barədə Azərbaycan oxucularına ətraflı məlumat hazırlayıb çap etdirmiş türkoloq – 

folklorşünas Əli Şamil bildirir ki, XVIII–XIX yüzillər­də Qaşqay elini formalaşdıran tayfa və tirələr 

arasında Bayat, Dügər, Ço­bankərə, Oyrat, Çigin, Qaraçorlu, Qa­rakeçili, Qırrıxlı (Qırxlı), Lək, Mosullu, 

Ağqoyunlu, Ağacərli, Gəncəli, Göyçəli, Arıqlı, Tərəkəmə, Şamlı, Qəcər (Qa­car), Tuva, Doğanlı, Şeybani, 

Yağmurlu və b. adlarına rast gəlinir. Həmin tirələr içərisində Xələc, Əfşar, Uyğur, Qaraqo­yunlu, Bəydili, 

Qaragözlü, Qaraçaylı, Səfixanlı, Rəhimli kimi soyadları da var. 

Qaşqay tirələrində İrəvanlı, İğdir­li, Muğanlı və b. soyadlarına da rast gəlinir. Bu da həmin nəsillərin 

keçmiş tayfa adlarını və gəldikləri yerlərin adı­nı soyadlarında qoruması deməkdir. Qaşqaylarla eyni 

bölgədə Baharlı, İnal­lı, Nəfər kimi türk tayfaları da var. On­lar eyni soydan olsalar da, eyni dildə danışsalar 

da özlərini qaşqay elindən saymırlar. Buna səbəb Nəsrəddin şah Qacarın (1831-1896) apardığı islahat­lar 

olmuşdur. 1848-ci ildə taxta çıxan Nəsrəddin şah Qacar İranı federal bir feodal dövlətindən unitar bir 

dövlətə çe­virməyə çalışmışdı. 

Qüdrətli dövlət qurmuş tayfaların bu gün tirə və oymaq şəklində qaşqaylar arasında yaşaması tarixin 

dolanbacla­rından xəbər verir. Qaşqayların tayfa və tirələrinin danışığında oğuz ləhcəsi üstünlük təşkil etsə 

də qıpçaq, qarluq elementləri də var. Bu hal özünü folk­lor mətnlərində daha qabarıq göstərir. Türk 

ədəbiyyatının davamı olan qaşqay dili və ədəbiyyatı yüzildən çoxdur ki, fars ədəbi mühitində əriməkdədir. 

Kökü sağlam olduğundan onu tam əritmək mümkün olmamışdır. Qadağalara, məhdudiyyətlərə baxmayaraq 

milli dü­şüncəli aydınlar zamanın şərtlərindən yararlanıb sosial şəbəkə vasitəsi ilə qaşqay ədəbiyyatını 

inkişaf etdirməyə çalışırlar. 

Abbasilərin ordusunda türklər apa­rıcı gücə çevrilmişdir. Feodal dövründə ordu ailəsi, qohumları, 

mənsub olduğu tayfa və onların mal-qarası ilə birlikdə bölgələrdə yerləşdirilirdi. Abbasilərin zamanında da 

bölgədə xeyli türk yer­ləşdirilmişdir. Səlcuqların batıya doğru hərəkətindən sonra İranın Güneyində, indi 

Fars adlanan bölgədə və çevrə­sində, 1148-1286-cı illərdə salqurların (Salurlar) Atabəyliyi olmuşdur. Onlar 

da öz ailələri, tayfaları və mal-qaraları ilə burada yerləşdiklərindən türklərin sayı artmışdır. Bölgədə əmin-

amanlıq ya­ratdıqlarından, vergi sistemini qaydaya saldıqlarından, daxili toqquşmalara son verdiklərindən 

xalqın böyük qismi onla­rın hakimiyyətindən razı qalmışdır. 

Hülakülər dövründə isə Qaşqay elinə rəhbərlik edən elxanlar özlərini “dövlət içərisində dövlət” kimi 

aparır­mışlar. Bunu mərkəzi hakimiyyət üçün təhlükə hesab edənlər Qaşqay elinə daxil olan tayfaları daim 

parçalamışlar. Yerli hakimlər də həmişə Qaşqay elini zəiflətmək üçün gizli və açıq tədbirlər görmüşlər. 

Qaşqay elinin elxanlarını müxtəlif bəhanələrlə Tehrana aparmış, onları hökumətə qarşı üsyan qaldır­maqda 

suçlamış, zindana atdırmış, vaxtsız dünyalarını dəyişmələrini təşkil etmişlər. 

Döyüşkən toplum kimi ad çıxarmış qaşqaylar Böyük Britaniya işğalçıları­na qarşı istər 1856-cı il, 

istərsə Birinci və İkinci Dünya savaşlarında cəsarət­lə vuruşmuşlar. İran şahı ilə müqavilə bağlayan Böyük 

Britaniya hökuməti qaşqayların müqavilə şərtlərinə əməl etməyib işğalçılara qarşı döyüşlərinə ara 

vermədiyini gördükdə Qaşqay elxa­nı ilə müstəqil bir qurum kimi müqavilə bağlamalı olmuşdur. 

İranşünas Tağı İbrahimov (Şahin) yazır: “Qaşqayların fars dilində də şeir yazan çoxlu şairləri və 

ədibləri vardır. Onlardan bəzilərinin avtobioqrafiyası və şeirlərindən nümunələr fars müəl­liflərinin 



əsərlərində verilmişdir: Zərrə, Hüma, Niyza, Nisar və s. təxəllüsləri ilə fars dilində şeir yazanlar qaşqayların 

və ümumiyyətlə, Azərbaycan mənşəli əha­linin məşhur şairlərindəndirlər”. 

Qaşqayların zəngin şifahi yaradı­cılıq nümunələri dövrümüzədək gəlib çatmışdır. Onların yazılı 

ədəbiyyatı da yaranıb müəyyən qədər inkişaf emiş­dir. İranşünas Tağı İbrahimov (Şahin) qaşqaylar 

haqqında doktorluq disser­tasiyası yazanda, monoqrafiya nəşr etdirəndə sərhədlər bağlı olduğundan 

yetərincə qaynaq əldə edə bilməmiş­dir. Araşdırıcı XVIII əsrin ikinci yarısı və XIX yüzilin birinci yarısında 

yaşamış din və hüquq elmləri sahəsində nüfuz qazanmış Qaşqay alimlərindən Ağa Məhəmməd Rzanın və 

Mirzə Hüsey­nəli Şirazinin adlarını çəkir. Alim yazır: “Qaşqayların XX əsr şairləri də çoxdur. Onlardan 

ana dilində yazanlar haqqın­da hələlik əlimizdə məlumat yoxdur. Fars dilində yazanlardan bir neçəsinin 

adını çəkə bilərik. Onlardan Tabnak və Türki Şirazi təxəllüslü şairləri göstər­mək olar”. 

Tədqiqatçı Əli Şamil isə göstərir ki, türklər haqqında yetərincə bilgilər olma­sına baxmayaraq, 

Qaşqay ədəbiyyatı­nın araşdırıcıları, nədənsə, diqqəti XIX yüzildə yaşamış Mirzə Məzun, Xosrov bəy, 

Yusufəli bəy, Məhəmməd İbrahim, Qul Oruc, Hüseynəli bəy kimi şairlərə yönəldirlər. Orta yüzillərdə türk 

dilində yazıb-yaradan Hacı bin Məhəmməd Ər­distanlı, Məhəmməd bin əl-Həcc Döv­lətşah Şirazi, 

Məhəmməd bin Hüseyn Katib Nişati, Şeyx Əlvan Şirazi, Vəli Şirazi, Yusif Qarabaği və başqaları isə 

diqqətdən kənarda qalır. 

